Galasya

I Sulat Fol di Dad To Faglut
di Banwe Galasya

Kafaglabat gabla di sulat Fol di dad to di banwe Galasya

Na di galwe dulé Fol magu salu di dee banwe du tdoan i dad to i Fye Tulen
gabla ku Dyisas, salu kenen di banwe Galasya, satu banwe glam di Asya, na
tdoan i dad to gabla di kfaloh Dyisas i litean di kfatin, du fye galwa ale di dad
salala. Na mda di katdoan, dee faglut di ku Dyisas.

Na di kakubu Fol di banwe Galasya, nun dad to Dyu kel na én balingla tdo 1a
sikof kun i kagalwa mda alo di kafaglut di ku Dyisas, na ku maye dad to ise Dyu
masafye di Dwata, l1a fakay ku lala lalo i dad flalo blé Dwata fagu di ku Mosis. Na
taman ani gumda i ksamuk nawa i dad to faglut.

Na di kaklinge Fol ani, gasilan ale snulat. Toon fanbangal i kafaglabat dale di
sulat ani, i gumdala galwa dunan i kafaglutla di ku Dyisas ise mda di kimenla i
dad flalo blé Dwata fagu di ku Mosis.

1Agu sa Fol i smulat ani. Deg sa i to gal dek Dyisas, bay ise ku mda
di knaye i dad to. Na ise dad to mdek deg du tmulen Tnaltt Dwata,
bay i mdek deg, dunan Dyisas Krayst na Maito Dwata, i mték ku Dyisas
mda di fatin. 2Agu na kdee demegu faglut dini gal faldam gamu.
Na smulat agu ditt di kdeeyu dad faglut di ku Dyisas di kdee banwe
glam di banwe Galasya.
3Kayegu ku banlé gamu Maito Dwata na Amuito Dyisas Krayst kafye
na ktanak nawa.
4Blé Krayst i kton di fati fagu di kimenan i knaye Maito Dwata, fye
galwa ito di dad salaito, na di dad sasé nimo i dad to di bang ani, i
dmuen Dwata. 5Too ito dmayen Dwata kel di lande sen. Amén

Alo satu Fye Tulen
6 Tikeng agu gamu, du la sa mlo na knagolyu Dwata, i tamalék gamu

fagu di kafye nimo Krayst. Na ani baling gamu faglut i mahal tdo manla

kun satu Fye Tulen. 7Kabay i kaglutan, lande dademe Fye Tulen! Na
mangu ani, du nun dad to déén di gamu, smamuk i fandamyu fagu di
tdola, du kayela tanlas i kaglut di Fye Tulen gabla ku Krayst. 8 Kabay balu
gami, ku demen i kasaligan mda di langit salu dini, na tamdo i dalan
kagalwa, bay ku la salngad di tagatdomi gamu, fye fanlayam kenen kel
di landeé sen. 9Tagmangu gine, bay nulitgu di gamu ani, ku simto tamdo
i dalan kagalwa, bay ku la salngad i tagatdomi di gamu, fye fanlayam
kenen kel di lande sen.

10Man nawayu ké én kayégu ku dayen agu i dad to? Ise! En kayégu
Dwata i dmayen deg. Man nawayu ke kayégu ku lehew i dad to i nimogu.
Ise! Ku én kayegu ise agu i salig Krayst.

I katlo Dwata ku Fol

11Na dad flanekgu faglut, kayegu ku gadeyu i dalan kagalwa i
tagatdogu di gamu, ise ku mda di fandam i dad to. 12Ise ku mda di dad to
i kdawatgu i Fye Tulen ani, na landé to tamdo dun di deg, bay gdawatgu
fagu di kfite Dyisas Krayst dun di deg.

13Talingeyu gabla di knégu di muna fa, di kimengu i tdo i dad to Dyu,
na i kibogu too mlayam i dad faglut di Dwata du kayégu falmo dale. 14Na
i dademegu Dyu salngad i ktuagu, landé matu deg di klalo i dad tdo gami
dad Dyu, na di klalo i dad tdo dad gutambulmi.

15Kabay balu ani nimogu, mda di kafye Dwata di deg, tamgalékan agu
di la agu fa sut, mbaling agu satu saligan. Na di kakel i bang kayean,

16 fgadean di deg gabla di Tingaan Dyisas, du fye tdogu i Fye Tulen gabla
di kenen di dad to ise Dyu, na landé to gusmalekgu gabla di kfiten deg.
17Na la agu salu di banwe Dyérusalém du mlauy agu i dad sfalo lwe dek
Dyisas di muna fa di 1a agu fa dek Dyisas. Kabay ditu baling i gusalugu di
banwe Arabya, na kafnge én samfulé agu di banwe Damaskus. 18Silang
agu salu di Dyérusalém takubu i tlu fali, du kayégu nlauy Fiter, na déén
agu di safédan sfalo lime butang. 19Na klogu déén, landé teengu dademe
di dad sfalo Iwe gal dek Dyisas senan alo Dyém i twali Amuito.

20Na di muna Dwata, mangu di gamu i sulatgu ani, ise kakakéng bay
slame glut.

21Kafnge én, fadlug agu ditt di dad banwe glam di dad banwe Sirya
na Silisya. 22Na di bang én, i dad to faglut di ku Dyisas Krayst di banwe
Dyudiya, la milé deg. 23 Alola linge tulen i dademe dad to, dunan di muna
fa gal agu mlayam dale, bay ani, tamdo agu gabla di kafaglut i kayégu
falmo di muna. 24 Taman dmayen ale Dwata du fnalamin i nawagu.

I klauy Fol i dademe dad gal dek Dyisas

1Na di kakubu i sfalo fat fali, samfulé agu ditu di syudad Dyérusalém.
Na magin deg Barnabas, na légu fagin Titus. 2Na i duengu salu ditu,

du fgadé Dwata di deg fye ku salu agu ditti. Na di kakelmi, stifun dad
ulu di dad faglut, alo ale. Na tulengu dale gabla di Fye Tulen galgu tdo di
dad to ise Dyu, du fye gadéla tlu i tdogu, du la agu maye ku i tamgimogu
mda di katbuan kel ani lande btasan. 31 demegu Titus, balu ise Dyu, lala
kenen nleges mlalo i flalo gabla di kaftuli, 4bay nun di dale mayé ku ftulila
kenen. I dad to ani alo flingu faglut, na fusuk ale di kastifunmi, du neyela
i kagalwa i tagdawatmi mda di ksasatumi di ku Krayst Dyisas. Kayéela ku
mbaling gami 1éman magfasak di tagne fnaglut i dad Dyu. 5Kabay lami
dnawat i kayela, du kayemi fadlug mné di gamu i kaglut i Fye Tulen.

6Na gabla di dad to dnagit ulu, di kaklingela i tdogu lande tanlasla
na landé tnula. Balti simto dad to én la mabtas di deg, du ise én gumda
Dwata mukum gito di kdatahito. 7Na gadela tablé Dwata di deg glal
tamdo di dad to ise Dyu i Fye Tulen, salngad i kablén ku Fiter i glal
tamdo i Fye Tulen di dad to Dyu. 8Du mda di tulus Dwata dekan agu
tamdo i Fye Tulen di dad ise Dyu, salngad i kdekan ku Fiter tamdo i Fye
Tulen di dad to Dyu. 9Na Dyém, Fiter, na Dyan, i manla dad ulu i dademe
déén, dniléla dek agu Dwata mimo i nimo ani, taman dnawatla gami
Barnabas i dademela di nimo Dwata. Sasatu i nawami gabla di nimomi,
dunan gami tamdo di lam i dad to ise Dyu, na ale tamdo di lam i dad to
Dyu. 10Na alola fni di gami ku tnabengmi i dad to landé déén di dale. Na
én satu nimo toogu fkah di nawagu.

I kngak Fol ku Fiter

11Na di ksalu Fiter di gami di Antiyok, nngakgu kenen di gudee to, du
nun gugsalaan. 12Du kakelan di banwe Antiyok, kmaan kenen di saféd
i dad faglut ise Dyu. Kabay di kakel i dademe dad Dyu faglut dek Dyém
déén, talaan fasbool di saféd i dad ise Dyu, du liko kenen i dad dadememi
Dyu i too mlalo i flalo gabla di ktuli. 13 Taman dademe dad Dyu faglut,
mlalo ale i kaflingu Fiter, na tala ale kmaan di saféd i dad to ise Dyu. Na
balt Barnabas mgebe du mda di klikoan. 14Na di kitegu tala ale mlalo i
kaglut di Fye Tulen, mangu di ku Fiter di muna i kdee dad faglut, mangu,
“Fiter, ge satu Dyu, bay i nimoam salngad nimo i dad to ise Dyu. Taman
kan ku nlegesam i dad to ise Dyu lalo i tagné gal nimo i dad Dyu?

15“Na mda di ksutmi Dyu gami, na la gami gambet i dad to ise Dyu
mlafa i flalo Dwata. 16 Kabay balu én, tagadémi la gami mbaling matlu
di kite Dwata, mda di kimenmi i flalo blé Dwata fagu di ku Mosis, bay
alo mda di kafaglutmi ku Dyisas Krayst. Taman tafaglut gami di kenen,
du fye mda di kafaglutmi mbaling matlu gami di kite Dwata fagu di ku
Krayst, ise ku mda di kimenmi i flalo, du landé to matlu di kite Dwata
mda di kimenan i flalo.

17“Na én kayemi gami dad Dyu ku matlu gami di kite Dwata, fagu di
kafaglutmi di ku Dyisas Krayst, taman di kafaglutmi, glabatmi gamsala

gami salngad i dad to ise Dyu. Na ku glut, fakay ke man gamsala gami du
mda di ayé Krayst? La, la sa fakay. 18 Ku 1éman agu samfulé na mimen i
flalo taknagolgu, én sa gugmadeé gamsala agu du tanlafagu i flalo. 19Du
di deg, glabatgu la agu matlu di kite Dwata fagu di kimengu i flalo,
taman taise nan ku i flalo mebe deg. Kdee ani mkel di deg du fye mlalo
agu Dwata, fye magdayen kenen. Fagu di kafaglutgu ku Krayst, gambet
mati agu du gagin kenen di kfatin di krus. 20Na taise deg i mto, bay
Krayst i mné di deg. Na di knégu dini, mda alo di kafaglutgu di kenen,
i Tinga Dwata, i mlé i kton di fati tlas deg, tanda i kalbong nawan deg.
21Na la agu kmagol i kafye Dwata i tagdawatgu. Du ku mda di kimen

i flalo, mbaling matlu i satu to di kite Dwata, landé gukmamu i kfati
Krayst.”

I kafaglut ku demen kimen i flalo

1Tay, gamu dad faglut di banwe Galasya, salngad gamu dad to
1a fulung faldam. Simto fbuté gamu na fasyat gamu di kaglut?

Taglabatyu gabla di kfati Dyisas Krayst di krus, du toogu fbangal i
katdogu gamu gabla di kenen. 2 Tnimelyu deg ani, gdawatyu ke Tulus
Dwata fagu di kimenyu i flalo ku demen fagu di kafaglutyu di Fye
Tulen gabla ku Dyisas Krayst talingeyu? 3La gamu ke fulung faldam?
Di katbliyu faglut di ku Dyisas Krayst, smalig gamu di Tulus Dwata
fye matlu gamu di kite Dwata, bay ani, én baling gusmaligyu di gamu
gnagan mimen i flalo. Layu sa gagan! 41 dad gnaguyu mda di kafaglutyu
ku Dyisas, lande nan ke gukmamuyu dun? La fakay! 5MIé Dwata Tulusan
di gamu ke na nimoan i dad tnikeng di munayu, du mimen gamu i flalo,
ku demen mda di kafaglutyu i Fye Tulen talingeyu?

6 Neyeyu Abraham. Salngad man Tnalti Dwata gabla ku Abraham,
manan, “Faglut kenen di Dwata, na mda di kafaglutan, matlu kenen
di kite Dwata.”” 7Na fye ku glabatyu, i kdee dad to faglut di ku Dyisas
Krayst dale i too glut bel Abraham. 8Di kafsulat Dwata di Tnaluan,
falan gade fbalingan i dad to ise Dyu matlu di kiten fagu di kafaglutla.
Na falan tulen ku Abraham gabla di Fye Tulen én, manan, “Fagu di ge,
mlé agu kafye di kdee dad sahal to di klamang tana.”® 9Nun kafye blé
Dwata di ku Abraham du faglut kenen, taman balt simto faglut di Dwata
gamdawat kafye salngad ku Abraham.

10T kdee dad to smalig di kimenla i flalo mné di kalbut Dwata dad
to mlafa dun, du gman di Tnaluan, “Fanlayam i kdee dad to 1a sdulé
mimen i kdee dad flalo tafsulat Dwata.” 11Na ani sa gugmadeito landé to
mbaling matlu di kite Dwata mda di kimenan i flalo, du gman di Tnalu
Dwata, “I to matlu di kite Dwata fagu di kafaglutan, kenen sa mfun nawa

a 3:6 Dyénésis 15:6 P 3:8 Dyénésis 12:3, 18:18, 22:18

lande sen.” 12Kabay ku nun satu to mimen kdee flalo, landé kamun i
kafaglutan, du gman Dwata di Tnaluan, “Ku nun to sanduléan nimen i
kdee flalo, kenen sa i mfun nawa lande sen.”

13Kabay lande to gamgimen i kdee én, taman mne kdee di kalbut
Dwata di dad mlafa dun, bay tanso ito Krayst di too sase kaflayam blé
Dwata, du kenen maflayam tlas gito di kaglansangan di krus. Du nun
di Tnalli Dwata, manan, “I to flansang di krus, fanlayam kenen.” 14Na
nso ito Krayst, du fye i kafye fakang Dwata ku Abraham 1€ gablé di dad
to ise Dyu, fagu di ku Krayst Dyisas, du fye mda di kafaglutito di kenen
gamdawatito i Mtiu Tulus fakangan.

I flalo na i fakang Dwata

15Na dad flanekgu faglut, nun guflingengu dun. Ku nun Iwe to na nun
kasfakangla na tafngela snulat i dagitla, lande to fakay tamlas demen
tamnu i kasfakangla.

16 Na salngad én fakang Dwata ku Abraham na i satu belan. Ise man
Tnalt Dwata ku én fnakangan i dee bel Abraham, bay én balingan man,
“Nun fakanggu di satu belam.” I kayean man alo satu bel gumakangan,
dunan Krayst. 17I kayégu man, i fakang Dwata ku Abraham di muna fa,
toon dnoho. Silang blé Dwata i flalo kafnge fat latu tlu falo fali. Kabay
balt nun flalo, knean 14 fakay tanlas demen man landé gukmamu i
fakang Dwata ku Abraham, du landé fakang Dwata i laan dnoho. 18Du
ku gdawatito i kafye mda di Dwata du mimen ito i dad flalo, glut talande
gukmamu i fakang Dwata. Kabay ise, du gdawat Abraham i kafye mda di
Dwata, du dnoho Dwata i fakangan di kenen.

19Taman tan ke gukmamu i flalo? Mlé Dwata i flalo fagu di ku
Mosis, du fye dile dad to i dad salala. I klalo i flalo kel alo di kakel i bel
Abraham i gumakang Dwata, dunan Krayst Dyisas. Di muna, blé Dwata
i flalo di ku Mosis fagu di dad kasaliganan, na Mosis tmugad dun di dad
to. 20Kabay di kfakang Dwata ku Abraham, landé gukmamu i to tmugad
dun, du alo satu makang dunan Dwata.

I gukmamu i flalo

21Na man nawayu ke la maslalo i flalo na i dad fakang Dwata? Ise,
du ku nun flalo gamlé i dad to nawa landé sen, én sa dalan i kdee dad
to mbaling matlu fagu di kimenla i flalo én. 22Kabay lande flalo gamlé
nawa, na nun gsulat di Tnali Dwata manan kdee dad to di tah tana ani
mgikat di dad sala, taman i kafye fakang Dwata fagu di kafaglut di ku
Dyisas Krayst i gablé di dad to faglut di kenen.

23Di la fa kel i bang i kafaglut di ku Dyisas, sadi ito mgikat di flalo, na
lande gugalwaito, kel di duh fite Dwata di gito i dalan kafaglut di kenen.
241 flalo mebe gito, kel di kakel Krayst, du fye di kakelan fbalingan ito

matlu di kite Dwata fagu di kafaglutito di kenen. 25Na taman du tafite di
gito i dalan i kafaglutito di ku Krayst Dyisas, i flalo tala mebe gito.

I dad nga Dwata

26 Na fagu di kafaglutyu, kdeeyu mbaling dad nga Dwata di ksasatuyu
di ku Krayst Dyisas. 27Na kdeeyu tafbunyag di ku Krayst mbaling
masasatu di kenen, na talaloyu kenen. 28 Taman gamu dad faglut, talande
gusahalyu, baltt ku Dyu demen ise Dyu, balu ku fasak demen ise fasak,
balu lagi demen libun, masasatu i kdeeyu fagu di ksasatuyu di ku Krayst
Dyisas. 29Na ku Krayst i mfun gamu, salngad gamu i dad bel Abraham,
na gamdawat gamu i kdee fakang Dwata di kenen.

1Kayégu man, ku nun tinga na mati i maan, mfun kenen i knun i maan.

Kabay du tinga fa laan tayo gfun i knunan, taman lande gusahalan di
satu fasak, bali mfun kenen i kdee. 2Salngad kenen satu fasak i maan, du di
tinga fa, toon nimen dad to tanalék i maan mifat kenen na dad knunan kel di
duh i tagman maan fakay blé di kenen. 3Na di la fa kel Krayst dini, salngad
kagkahito, du fasak ito di dad tdo di tana ani gumlaloito. 4Kabay di kakel i
bang fala nalék Dwata, dekan Tingaan Dyisas di tah tana ani, na sut kenen di
satu libun, na glam kenen di dad Dyu na i flalo mebe kenen, 5du fye nsoan i
dad to mda di kgikat di kimen i flalo, du fye mbaling ito dad nga Dwata.

6Du gamu dad nga Dwata, mdek Dwata Tulus Dyisas du mneé di
nawayu, na fagu di kenen fakayyu tlo Dwata, “Ma.” 7Taman taise gamu
fasak, bay tingaan. Na du gamu dad nga Dwata, gdawatyu kdee blé
Dwata di dad ngaan.

I ksamuk nawa Fol gabla di dad to di Galasya

8Di muna fa, lande gadeyu gabla di Dwata, taman fasak gamu di dad
ise glut dwata. 9Kabay ani, du tagadéyu Dwata, bay fye fa ké ku mangu
tagadé gamu Dwata, kan ké ku maye gamu samfulé di dad tdo i laloyu
di muna i landé gukmamu na i la gmagan falwa gamu? Maye gamu ke
magfasak 1éman di tdola? 10Kan ku fnaglutyu i dad lii dad Dyu fagu
di kaféyu i dad mabtas duh, i ksut i bulen, na i kaktu di kat fali. 11 En
klikogu ken kdee nimogu di gamu baling lande gukelan.

I kafakdo Fol di dad faglut

12Dad flanekgu faglut, ani toogu fakdo di gamu. Fbaling gamu gambet deg,
du mbaling agu gambet gamu dad ise Dyu. Landeé sasé nimoyu di deg di muna
di kneégu di gamu. 13Di tnanin ksalugu dittt di gamu, nun tdukgu, bay mda
di knun tdukgu, gatdogu gamu i Fye Tulen gabla ku Dyisas Krayst. 14Na balu
maflayam gamu mifat deg di knun tdukgu, 1a gamu mnang deg na layu agu
knagol, bay dnawatyu agu gambet agu i kasaligan Dwata, ku demen Krayst
Dyisas. 15Too gamu lehew di bang én. Kan ku magwe di gamu i klehewyu?

Du gadegu ku fakayyu gwe i dad matayu du blé deg, tooyu nimo. 16 Na
fandamyu deg ké i to dnuenyu du tatnulengu gamu i kaglut?

17Na i dad to tamdo kakakéng, toola gamu fanduf, bay sasé kafdufla. Du én
alo kayela ku sankahla ito, na fandufyu na nsenyu ale. 18Na fye ku nun dad
to too fduf gamu, ku fye i gumdaan. Na too fye ku tooyu agu fanduf, 1a alo
ku déén agu di safédyu. 19Dad ngagu kanbonggu nawa, i kalnawagu gamu
gambet too dad ngagu. Taman lyalogu i katduk i libun ku sut i tingaan, kel di
ksikof i kagot Krayst gamu. 20 Too fye moon, ku déén agu di safédyu ani, du
fye fanganaggu i ktaltigu di gamu. Too msamuk i nawagu gabla di gamu.

Hagar na Sara

21Nun snalekgu di gamu dad magfasak di kimen i flalo. Glabatyu ke i
gman di flalo sulat Mosis? 22 Manan, nun lwe tinga lagi Abraham, satu
sut di libun fasak, na satu di libun ise fasak. 231 tingaan sut di libun fasak
btal kngaan, bay i tingaan sut di ise libun fasak, i kngaan mda di fakang
Dwata di ku Abraham.

24Na Iwe libun ani guflingen di lwe dalan i dad to salu di Dwata. Flingengu
Hagar, i fasak, di dalan blé Dwata ku Mosis diti di bulul Sinay di kablén i flalo.
Na kdee dad bel Hagar sut di kagfasakla. 25Na Hagar i guflingengu i bulul
Sinay di banwe Arabya, na gumtatekan dunan i syudad Dyérusalém, na kdee
dad to déén magfasak di kimenla i flalo. 26 Kabay i satu libun dnagit ku Sara,
ise kenen fasak, na i banwen, satu Dyérusalém ditu di langit, na kdee mne ditt
la magfasak di kimenla i flalo, na gito i dad belan. 27Na nun man Tnalit Dwata,

“Too ge flehew libun la Imen mnga,
mkit ge mda di bong klehewam,
balli laam fa Imen nagu katduk i ksut tinga,
du nun kadang dee belam balu landé fa dad ngaam na tnagak ge i
yaanam,
dee fa belam di libun nun yaan.”

28 Na gamu dad flanekgu faglut, gamu i dad nga Dwata, du dnoho Dwata i
fakangan, salngad i kdohoan i fakangan di ku Abraham di ksut tingaan Isaak.
29Na di bang én, i tinga i btal ksut dunan Ismaél, fanlayaman twalin Isaak, i
tinga sut fagu di Tulus Dwata. Na salngad én dad bella di bang ani. 30 Kabay
nun fngewe Dwata ku Abraham di Tnalti Dwata, manan, “Falwaam i fasakam
libun na i tingaan, du i tinga sut di fasak la gamfun i nfun i maan, alo i
tingaan sut di ise fasak mfun dun.” 31 Taman dad flanekgu faglut, ise ito dad
nga di libun fasak, bay gito i dad nga di libun ise fasak.

I kafalwa Krayst gito

1Na tagalwaito di kimen i flalo blé Dwata fagu di ku Mosis.
Tagafalwa ito Krayst na tala ito magfasak di flalo. Taman nang
gamu samfulé di kagkahyu di muna di kagfasakyu di flalo.

2Fanlingeyu agu, agu Fol mangu ani di gamu, ku én duenyu maye ftuli
du mda di kimenyu i flalo, landé gukmamuyu i nimo Krayst. 3Lémangu
sansulit i gmangu. Ku simto to ftuli du ilé kimenan i flalo, 1a fakay ku
laan sandulé nimen i kdee di flalo. 4Na ku én fandamyu matlu gamu di
kite Dwata fagu di kimenyu i flalo, tasankahyu i ktoyu di ku Krayst, na
taknagolyu i kafye Dwata. 5Kabay gami, mda di kafaglutmi, nun imen
nawami fbaling gami Dwata matlu di kiten, na ani sanfatanmi fagu di
kgal i Tulusan. 6 Du di to masasatu di ku Krayst Dyisas, 1a mabtas di
kenen ku tnuli ku la tnuli. Kabay én mabtas dunan i kafaglutan di ku
Krayst, teen di kdee nimoan mda di kalbong nawan.

7Na too fye katbu i kafaglutyu. Simto ke fasyat gamu di dalan kimen i
kaglut? 8Ise sa Dwata fasyat gamu di dalan én, du kenen sa tamlo gamu du fye
salu gamu di kenen. 9Fafye gamu du fye la kamfit i tdola di kdeeyu, salngad i
bulung falnok fan, du manla balti tukay bol di bong arina kanfitan i kdee.

10Kabay nun ksalig i nawagu gabla di gamu. Du mda di ksasatuito di
Amuito, man nawagu samfulé gamu di glut tdo. Na i to mlét i nawayu,
balu simto kenen, fanlayam kenen Dwata.

11Kabay dad flanekgu, gabla di deg, man i dademe kun, tamdo agu
i dalan matlu di kite Dwata, dunan di ktuli. Ku glut i manla, kan ku
fanlayam agu fa i dademegu Dyu? Du ku glut i manla i tdogu gabla di
kfati Krayst di krus la gamsamuk dale. 12Na gabla di dad to smamuk
gamu, fye moon ku la alo ftulila, bay fye fles faklang.

I kakdo

13Na gamu dad flanekgu, tanalék gamu Dwata, du fye falwaan gamu di
kimenyu i flalo. Kabay laan gamu tati falwa, du fye i sasé knaye mebe gamu,
bay du fye stabeng gamu mda di kasakdoyu. 141 kdee flalo blé Dwata fagu di
ku Mosis, fakay too nimen fagu alo di satu flalo, dunan, “Kandoyu i demeyu
to salngad i kakdoyu i gamu kto.” 15Kabay ku sdal gamu, gambet i dad Imanaf
sngal na sakét, tooyu neye ken baling sdulé malmo i ksasatuyu.

I knayeé Tulus Dwata na knaye laweh

16 Na toogu man di gamu, too gamu mimen i kalak Tulus Dwata, du fye
la gamu mimen i sasé knaye i lawehyu. 17Du i sasé knaye i lawehito na i
knaye Tulus Dwata sahal. I knaye Mtiu Tulus, knangan i knaye laweh, na
i knaye laweh, knangan i knaye Mtiu Tulus. Sagla ale di fandamito, na
én gablabal di kimoito fye. 18 Kabay ku én mebe gamu i Tulus Dwata, la
gamu sa mgikat di flalo.

19Too mbangal kdilé i nimo dad to mimen i sasé knayela, du nimola
dee bung sase knaye lawehla di kwela to ise yaanla na nimola dademe
magagsik na magagya nimo, 20mangamfu ale di dad ise glut dwata,
na mloos ale, snang ale nawa, sbulaw ale, minga nawala, gal ale flabé,

alola fandam i knayela, na sduen dad lumbuk, na slumbuk ale mda di
kasduenla, 21niballa i knun i dademe, flangal ale, magin ale i dademela
di saseé nimo, na nun fa dee sasé nimola. Na lémangu nulit i gmangu di
gamu di muna, i dad to mimo gambet én, 1a ale gdawat di kagot Dwata.

22Kabay ku nimenla knayé Tulus Dwata, kanbongla nawa i dademela,
nun klehewla, ktanak nawala, ktaha nawala, kafye nimola di demela to,
knangla sase, too ale gsalig, 23fdanala i ktola di demela to, na gadnanla i
ktola. Na balu tan flalo 1a dmuen i kdee ani gine.

24Na kdee dad to nfun Krayst Dyisas, taflangsangla di krus i kimenla i
saseé knaye lawehla.

25Du én gumda i falami nawaito i Tulus Dwata, taman mimen ito i
kalakan gito. 26 Na nang ito safdatah, sbulaw, ku demen singa nawa.

I kastabeng

1Na dad flanekgu faglut, ku nun satu di gamu mtatek di sala, gamu

dad nebe i Tulus Dwata, tnabengyu kenen samfulé di Dwata, fagu
di kafganagyu i kafaglabatyu di kenen. Kabay too gamu fgeye, du fye la
gamu tatek di sala salngad kenen. 2Too gamu gal stabeng di blat klidu
nebe i dad demeyu, du ku ani nimoyu, dnohoyu flalo Krayst. 3Ku nun to
man nawan mdatah kenen, bay di kaglutan ise kenen mdatah, fangawan
i kton. 4Fye baling ku kat satu to nukuman kenen nimo. Na ku fye, fakay
kenen flehew. Kabay nangan man kenen i fye to, alo mda di kiten nimo i
demen to. 5Du kat satu to tmimel kadang di Dwata gabla di kenen nimo.

61 dad to tamatdo Tnaltt Dwata, fye moon ku mlé ale mda di kdee fye

knunla di to tamdo kenen.

I kafla

7Nangyu fangaw i ktoyu, du landé to gmagan mgaw Dwata, du gadean
i kdee. Du balti tan fla i satu to, én sa i kantun. 8 Na ku simto mla i sasé
knayean, mda di sasé knayean kantun i kalmo. Kabay ku simto mla i knaye
i Tulus Dwata, mda di Tulus Dwata kantun nawa landé sen. 9 Taman fye ku
la ito flungay mimo fye, du ku gamtayud ito di kimoito fye, nun duh kadang
gamdawat ito i fye untung blé Dwata gito. 10Taman di kloito mne fa di tana ani,
tooito fnadlug mimo fye nimo di kdee dad to, lumban di dad demeito faglut.

I gusen i man Fol

11Neyeyu i kalbong dalangu smulat di sulatgu ani.

12] dad to maye mleges gamu ftuli, én alola kaye ku flehewla i demela
Dyu, na fye la ale maflayam mda di katdola gabla di kagalwa fagu di
kfati Krayst di krus. 13Na balti dad to tatnuli ani, lala sa gimen i kdee
flalo. Kabay maye ale fa ku ftuli gamu, du fye dag i dad to ale mda di
kimenyu dale. 14Kabay deg, landé dademe daggu, alo i krus gumati

Amuito Dyisas Krayst, du fagu di kfatin di krus gambet mati agu gagin
kenen, taman tala agu mgikat di kdee sase knaye i banwe, na i sasé
knaye i banwe tala mebe deg. 15La mabtas ku tnuli i satu to ku 1a, bay i
too mabtas ku tafnalami Dwata nawan.

16 Kayégu ku banlé Dwata ktanak nawa na kakdo di kdee dad to mlalo i
tdogu ani, kel di kdee dad to Dwata.

17Na di gusenan, ani mangu di gamu. Fye landé to fkéng na agu dek
Krayst Dyisas. Du fagu di dad laas di lawehgu mda di dad to dmuen ku
Dyisas, dileyu agu satu fasakan. 18 Na dad flanekgu faglut, kayegu ku blé
Amuito Dyisas Krayst kafye di kdeeyu. Amén.

